
Kalaallit Nunaanni Inuit Pisinnaatitaaffii pillugit Siunnersuisoqatigiit pillugit Inatsisartut 

inatsisaata allanngortinneqarnissaanut siunnersuummik Naalakkersuisut 

saqqummiussinissaannik Inatsisartut aalajangiiffigisassaattut siunnersuut, taamaalilluni Kalaallit 

Nunaanni Inuit Pisinnaatitaaffii pillugit Siunnersuisoqatigiinni ilaasortaasarneq innuttaasunik 

sullissinermut atatillugu pisortatigoortumik suliaqarnissamut (borgerligt ombud) 

maleruagassatigut ilaatinneqalerniassammat. Inatsisissatut siunnersuut kingusinnerpaamik UPA 

2027-mi saqqummiunneqassaaq. 

(Inatsisartunut ilaasortaq, Nivi Rosing, Inuit Ataqatigiit)  

Atassummi isumaqarpugut inuit pisinnaatitaaffii, inatsisitigut naligiissitaaneq aamma innuttaasut 

pisortanut tatiginninnerat inuiaqatigiit tamat oqartussaaqataaneranni tunngaviusut.  

Kalaallit Nunaanni Inuit Pisinnaatitaaffii pillugit Siunnersuisoqatigiit inuit pisinnaatitaaffiinik 

ilisimasaqarnerulernermik, siuarsaanermik illersuinermillu pingaarutilimmik suliaqartut 

pitsanngorsartuartariaqarpagut. Taamaattumik siunnersuisooqatigiinni ilaasortat inissisimanerat 

akisussaaffiillu tigusaat eqqarsaatigalugit ersarissumik inatsisitigut tunngaveqarnissaat 

pingaaruteqartoq.  

Pisortatigoortumik suliassanik ingerlatsisunut maleruagassat erseqqissuunissaat tamatta 

pingaartitaraagut aammalu tamat oqartussaqataaneranik ineriartortitsiuarnissarput 

pingaartilluinnarparput. Taamaattumik maleruagassat siunnersuuteqartup oqariartuutigisai 

ersarissuunissaat pingaaruteqartutut tikkuartorpai, tamanna Atassummiit isumaqatigaarput.  

Kalaallit Nunaanni Inuit Pisinnaatitaaffii pillugit Siunnersuisoqatigiinni ilaasortaanerup 

innuttaasunik sullissinermut atatillugu pisortatigoortumik suliaqarnermut, soorlu 

oqaatigineqartartoq borgerligt ombud, maleruagassanut ilaatinneqalernissaa misissorneqarlunilu 

inatsisitigut aalajangersarnissaa taperserparput.  

Tamanna inuit pisinnaatitaaffiinik illersuinermut, akisussaassuseqartumik ingerlatsinermut aamma 

innuttaasut pisortanut tatiginninnerulernissaannut nukittorsaanermut iluaqutaasinnaasoq 

isumaqaratta. Siunnersuuteqartoq maluginiagatsinni erseqqissarpaa inuit pisinnaatitaaffii pillugit 

siunersuisoqatigiinni suliaqartuusut pisinnaatitaaffiisa oqilisarneqarnissaat aammalu inuiaqatigiinni 

kiffartuusinermikkut pitsaanerusumik eqaannerusumillu ingerlatsinissaat pingaartillugu 

oqariartuuteqarmat. Tamanna tapersernarpoq.  

Atassutip naleqartitaasa pingaarnerit ilagaat, innuttaasut tamarmik naligiimmik pineqarnissaat 

anguniarlugu, inatsisit ataqqineqarnissaat aamma pisortat ingerlatsineranni ammasumik 

akisussaassuseqartumik periuseqarnissaq pingaaruteqartuusoq.  



 
Inuit pisinnaatitaaffii illersorneqassapput, innutaasut ataqqineqassapput, pisortallu 

akisussaassuseqartumik ingerlatsissapput.  

Taama oqaaseqarluta siunnersuuteqartoq isumaa paasillugu Naalakkersuisut allannguutissatut 

siunnersuutaat taperserparput, aappassaaneerneqartiganilu Inatsisinut Ataatsimiititaliamut 

innersuullugu inassutigaarput.  


